RELACION

PËR 

PROJEKTLIGJIN 

“PËR DISA SHTESA DHE NDRYSHIME NË LIGJIN NR. 9210, DATË 23.3.2004, “PËR STATUSIN E USHTARAKUT TË FORCAVE TË ARMATOSURA TË REPUBLIKËS SË SHQIPËRISË”, I NDRYSHUAR


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka për qëllim përmirësimin e ligjit nr. 9210, datë 23.03.2004, “Për statusin e ushtarakut të Forcave të Armatosura”, i ndryshuar, duke plotësuar dhe saktësuar disa mangësi që janë evidentuar ndër vite, gjatë zbatimit të tij.
 
Ligji i sipërcituar  përcakton në tërësinë e tij statusin e ushtarakëve të Forcave të Armatosura të Republikës së Shqipërisë, duke i vendosur kësaj kategorie të veçantë shoqërore disa detyrime dhe njohur disa të drejta të përfituara sipas qëllimit që ka statusi i personelit ushtarak aktiv, që shërben në Forcat e Armatosura të Republikës së Shqipërisë, në mbrojtje të interesave të vendit dhe kryerjes me përgjegjësi të lartë të detyrave.

Nëpërmjet projektligjit të paraqitur synohet të bëhen disa rregullime dhe ndryshime në përmbajtje që prekin disa prej neneve të ligjit dhe konsistojnë në përmirësimin e mbështetjes për ushtarakun dhe familjen e tij, në përputhje me kontekstin e realitetit të ndryshuar, krahasuar me kohën kur është miratuar ligji dhe përafrimin me standarde të ngjashme për mbështetjen e ushtarakut nga vendet anëtare të NATO-s.
Për vetë objektivin e rëndësishëm që kanë Forcat e Armatosura, rregullimi i veçantë, për sa i përket administrimit të jetës së përditshme të ushtarakëve, është i domosdoshëm. 

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA POLITIKE

Projektligji është propozuar nga Shtabi i Përgjithshëm i FA-së dhe është parashikuar në Programin e Përgjithshëm Analitik të Projektakteve që do të paraqiten për shqyrtim në Këshillin e Ministrave, për vitin 2024, për Ministrinë e Mbrojtjes. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Sikurse përmendet më sipër, ligji nr. 9210, datë 23.3.2004, “Për statusin e ushtarakut të Forcave të Armatosura të Republikës së Shqipërisë”, i ndryshuar, përcakton në tërësinë e tij statusin e ushtarakëve të Forcave të Armatosura duke i vendosur kësaj kategorie të veçantë shoqërore disa detyrime dhe njohur disa të drejta të përfituara sipas qëllimit që ka qenësia e personelit ushtarak aktiv, që shërben në Forcat e Armatosura.

Mbi bazën e njohjes së këtij kontributi të veçantë, ndër të tjera përparësia e këtij projektligji është përmirësimi i situatës, për sa i përket disa rregullimeve dhe ndryshimeve në përmbajtje që prekin disa prej neneve të ligjit dhe konsistojnë në përmirësimin e mbështetjes për ushtarakun dhe familjen e tij, në përputhje me kontekstin e realitetit të ndryshuar krahasuar me kohën kur është miratuar ligji dhe përafrimin me standarde të ngjashme për mbështetjen e ushtarakut nga vendet anëtare të NATO-s.

Ndryshimet e propozuara kanë implikime financiare, të cilat, në vlerësimin e bërë janë të përballueshme nga buxheti dhe synojnë të përmirësojnë statusin e ushtarakut aktiv dhe atij në rezervë e lirim në shoqëri, duke kontribuar kështu në rritjen e motivimit për rrjedhojë në rritjen e interesit të të rinjve e të rejave për t’ju bashkuar FA në të ardhmen apo për të vijuar shërbimin.  

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në përputhje të plotë me rendin juridik të brendshëm dhe atë ndërkombëtar.

V. VLERËSIMI I SHKALLËS SË PËRAFRIMIT ME ACQUIS COMMUNITAIRE (PËR PROJEKTAKTET NORMATIVE)

Projektligji nuk ka për qëllim përafrimin e legjislacionit me Acquis Communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet në tërësi nga 22 nene, nëpërmjet të cilave bëhen disa shtesa dhe ndryshime në ligjin nr. 9210, datë 23.3.2004, “Për statusin e ushtarakut të Forcave të Armatosura të Republikës së Shqipërisë”, të ndryshuar dhe konsistojnë në:
· Jepet një përkufizim mbi përbërjen e familjes së ushtarakut në kuptim të këtij ligji, i cili është i nevojshëm, pasi lidhet me përfitimet që kanë familjarët e ushtarakut sipas këtij ligji.
· Pajisjen e ushtarakut me dokument të identifikimit ushtarak i shoqëruar me privilegje të       cilat përcaktohen akte nënligjore të veçanta apo me marrëveshje ndërmjet Ministrisë së Mbrojtjes dhe subjekteve të tjera publike apo private; 
· Rregullimin me akte nënligjore dhe përcaktimin në mënyrë të hollësishme të kritereve për pajisjen dhe mbajtjen e armës vetjake të ushtarakut, brenda kohës së punës dhe jashtë saj.
· Dhënien e mundësisë ushtarakut, pas ndërprerjes së marrëdhënies së punës, për shkak të daljes në rezervë, të punësimit në funksione të barasvlershme në administratën publike.
· Rishikohet dispozita ligjore e cila përcakton pagën e ushtarakut aktiv, në të cilën përfshihet paga bazë sipas gradës ushtarake, shtesat mbi pagë për vjetërsi shërbimi në Forcat e Armatosura, për kushte të veçanta pune e shërbimi dhe gjithashtu është lënë hapur mundësia për shtesa të tjera sipas specifikave që lindin gjatë ushtrimit të detyrës, kjo në varësi të strukturave apo pozicioneve në të cilin shërben ushtaraku.
· Një risi në projektligj propozohet edhe shpërblimi financiar për ushtarakun në momentin e ndërprerjes së shërbimit ushtarak, si kontribut i dhënë në Forcat e Armatosura, duke vendosur kritere për përfitimin e tyre.
· Mbështetja financiare e ushtarakut në raste të stërvitjeve, trajnimeve dhe kurseve afatshkurtra në të cilat ushtaraku dërgohet nga eprori, kjo vjen si nevojë e mbështetjes financiare të ushtarakut për kryerjen e këtyre aktiviteteve në mënyrë dinjtoze.
· Rregullohet pagesa e studentëve në përputhje me përcaktimet në ligjin 59/2014, i ndryshuar.
· Në projektligj parashikohet edhe kthimi në shërbim aktiv i ushtarakëve në rezervë për nevoja të Forcave të Armatosura. Ky përcaktim i referohet legjislacionit për karrierën ushtarake në Forcat e Armatosura.
· Rishikohet dispozita ligjore e ligjit aktual për pajisjen e ushtarakut me uniformë falas.
· Projektligji autorizon nxjerrjen e udhëzimit të ministrit të Mbrojtjes për dhënien e ndihmave të menjëhershme financiare ndaj ushtarakut në rast vdekjeje, sëmundjeje apo fatkeqësie.
· Vendosjen e trajtimit me pushim ose pagë shtesë kur ushtaraku thërritet në ditët e pushimit dhe festave  ose mbi orarin zyrtar të punës, kur e kërkon misioni ose situata operacionale.
· Krijimi i kapaciteteve nga Ministria e Mbrojtjes për strehim të ushtarakëve, duke përshtatur objekte ekzistuese apo ndërtuar objekte të reja për qëllime strehimi.

Përmbledhje e projektaktit është, si më poshtë:

Neni 1 i projektligjit është i natyrës teknike dhe zëvendëson kudo në tekstin e ligjit  togfjalëshi “ushtar me pagesë/profesionist”, të cilat zëvendësohen me togfjalëshin “ushtar/detar aktiv”.
Ky ndryshim është çmuar i arsyeshëm, sepse bën harmonizimin e termave të përdorur në ligje të tjera që prekin fushën e Forcave të Armatosura.

Me nenin 2 të projektligjit bëhen shtesa në nenin 2, të ligjit  dhe pas pikës 7, shtohet pika 8, me përmbajtje, si më poshtë:
    
“8. Familje e ushtarakut” është familja e përbërë nga dy ose më shumë persona e ushtarakut aktiv në rezervë apo lirim, sipas certifikatës familjare në momentin e referimit.” 

Kjo shtesë bëhet për të qartësuar statusin e “familjarit” të ushtarakut dhe kush përfshihet në këtë kategori, referuar dhe ligjeve të tjera të cilat rregullojnë pozitën familjare dhe përkufizimin e termit përkatës.

Neni 3 i projektligjit shfuqizon shkronjën “dh”, të pikës 1, të nenit 4 të ligjit aktual, pasi kriteri i moshës së pranimit të shtatasve si ushtarak është përcaktuar në ligjin për karrierën ushtarake.

Neni 4 shfuqizon në pikën 2, të nenit 9  togfjalëshin “gradat dhe”, me qëllim për të saktësuar titullin e ligjit “Për karrierën ushtarake në Forcat e Armatosura të Republikës së Shqipërisë”.

Neni 5 i projektligjit ndryshon nenin 10 të ligjit aktualisht në fuqi, i cili synon të saktësojë dhe përmirësojë përfitimet e ushtarakut, i cili pajiset me dokumentin e identifikimit ushtarak, duke autorizuar edhe akte nënligjore apo marrëveshje ndërmjet Ministrisë së Mbrojtjes dhe institucioneve të tjera  publike apo private  për përfitime apo lehtësira sociale në favor të ushtarakëve. Gjithashtu autorizohet ministri i Mbrojtjes për nxjerrjen e udhëzimit për të rregulluar zbatimin e kësaj dispozite të ligjit.


Ndryshimi i këtij neni ka për qëllim konkretizimin e dokumentit të identifikimit të ushtarakut, (ose karta e ushtarakut), dokument i cili nuk do të shihet më si një dokument “i thjeshtë” identifikimi për ushtarakët, por si një “kartë ushtaraku”, e cila do të synohet të vishet me përfitime sociale dhe jo vetëm, duke ndjekur idenë e “kartës së studentit”, dhe disa prej përfitimeve që përfiton mbajtësi i kësaj karte edhe në forcat e armatosura të vendeve anëtare të NATO-s. 

Neni 6 i projektligjit bën ndryshimet në nenin 14 të ligjit, të cilat lidhen me mbajtjen e armës vetjake të të ushtarakut, sipas ndryshimeve të propozuara, synohet që të caktohen disa kategori të ushtarakëve që për shkak të detyrës dhe misionit të strukturave ku shërbejnë, të pajisën me armë vetjake (pistoletë) kriteret për pajisjen me armë vetjake do të përcaktohen në udhëzimin e ministrit të Mbrojtjes, me propozim të shefit të Shtabit të Përgjithshëm, sqarojmë se gjithmonë përdorimi i armës bëhet sipas legjislacionit në fuqi për armët dhe për përdorimin e armëve të zjarrit.

Ndryshimet dhe shtesat në këtë nen bëhen për të rregulluar të drejtën e mbajtjes nga ushtaraku të armës së zjarrit “jashtë shërbimit”, vetëm për një kategori të caktuar apo njësi të veçanta të Forcave të Armatosura, të cilat, për nga natyra e punës u nevojitet mbajtja e armës vetjake. 
Në çdo rast, gjatë kryerjes së shërbimit, e drejta e mbajtjes dhe përdorimit të armës është e përcaktuar si e tillë në vetë emërtesën e kësaj kategorie të shoqërisë, si: “Forcat e Armatosura”.


Neni 7 i projektligjit bën ndryshime dhe shtesa në nenin 16, duke mundësuar që, për shkak të natyrës së veçantë të shërbimit, ushtaraku mund të përdorë edhe uniformë civile.
 
Neni 8 i projektligjit  riformulon nenin 20 të ligjit aktual, konkretisht në pikën nr. 2 dhe 3 të këtij neni, duke përcaktuar, përveç pagë bazë sipas gradës ushtarake, në pagën e ushtarakut jepet shtesa për vjetërsi shërbimi në Forcat e Armatosura, shtesa për kushte të veçanta pune e shërbimi dhe shtesa të tjera sipas akteve ligjore e nënligjore në fuqi. Kjo shtesë e fundit është vendosur për shkaqe dhe natyrë të veçantë shërbimi që, në rastet ekuivalente në pozicionet e tjera në administratë, punonjësit përfitojnë shtesa sipas akteve ligjore e nënligjore specifike, për të cilën synohet të mundësohet edhe për ushtarakun në Forcat e Armatosura.

Neni 9 i projekligjit, shton nenin 20/1 dhe 20/2, të cilët kanë si qëllim (neni 20/1) shpërblimin e ushtarakut aktiv të Forcave të Armatosura në momentin e ndërprerjes së shërbimit ushtarak, duke qenë se shërbimi ushtarak është veprimtari e veçantë, shoqërisht e domosdoshme për shtetin, që kryhet në bazë të dëshirës, vullnetit dhe detyrimit për t’i shërbyer vendit, përgjegjësisë për zbatimin e legjislacionit, paanësisë politike, bindjes, profesionalizmit dhe vazhdimësisë së karrierës, vlerësohet e drejtë dhe dinjotoze që ushtaraku të shpërblehet në momentin e ndërprerjes së karrierës ushtarake.
Shpërblimi propozohet të jepet i përshkallëzuar sipas kritereve që do të përcaktohen në aktet nënligjore (VKM) në zbatim të tij.

Ky përfitim propozohet sipas pikës 2, të nenit 20/1, duke iu referuar edhe ligjit për karrierën ushtarake 

Në lidhje me propozimin për shtesë të nenit 20/2, synohet që për ushtarakët e Forcave të Armatosura të cilët dërgohen për trajnime, kurse jashtë vendit të trajtohen financiarisht. Arsyeja kryesore e këtij propozimi do të jetë  paraqitja dinjitoze e ushtarakëve shqiptarë jashtë vendit në raport me kolegët e tyre të vendeve anëtare të NATOS-s apo vendeve aleate.

Neni 10  përcakton trajtimin financiar të studentit ushtarak që studion në akademitë ushtarake brenda vendit dhe jashtë vendit, duke përcaktuar një trajtim financiar të barabartë me pagën e ushtarit të parë.

Neni 11 ndryshon nenin 24 të ligjit në fuqi dhe përcakton hapësirën ligjore që, për nevoja të Forcave të Armatosura, ushtarakët në rezervë të rikthehen në shërbim aktiv, kjo dispozitë e projektligjit është në koherencë me ligjin për karrierën ushtarake në Forcat e Armatosura. 

Neni 12 i projektligjit ndryshon nenin 26 të ligjit aktual, duke përmirësuar çështjet për përkujdesjen dhe mbrojtjen shëndetësore të ushtarakëve.

Neni 13 i projektligjit ndryshon nenin 27 të ligjit aktual, në të cilin përcaktohet trajtimi me uniformë për ushtarakun aktiv, rezervistët, studentët dhe kursantët ushtarakë të cilët studiojnë brenda apo jashtë vendit, pajisen falas me uniformë ushtarake sipas kritereve dhe normave të përcaktuar me vendim të Këshillit të Ministrave.

Neni 14 i projektligjit ndryshon nenin 28 të ligjit aktual, duke saktësuar rastet e trajtimit të ushtarakut apo familjes së tij, në rastet kur humbet jetën gjatë kryerjes së detyrë si brenda dhe jashtë vendit.

Neni 15 i projektligjit ndryshon nenin 29 të ligjit aktual, duke saktësuar rastet e trajtimit të ushtarakut për problemet shëndetësore dhe gjithashtu pika 3 e nenit 29, riformulohet duke saktësuar legjislacionin në fuqi për sigurimin shoqëror suplementar të ushtarakut, pasi legjislacioni në këtë fushë me kalimin e viteve ka pësuar ndryshime

 Nenit 16 i projektligjit autorizon ministrin e Mbrojtjes që, me një udhëzim të propozuar nga shefi i Shtabit të Përgjithshëm, të përcaktojë masën, kriteret dhe procedurat për dhënien e ndihmave të menjëhershme ushtarakëve, për shkak të vdekjes, sëmundjeve  të rënda, dëmtimeve të pronës apo fatkeqësive natyrore.

Neni 17 i projektligjit bën ndryshime në pikën 2, të nenit 31, duke shfuqizuar përcaktimin e deritanishëm që ushtaraku kur e kërkon misioni ose situate opreracionale, ushtarakut i kërkohet të punojë edhe ditët e pushimit javor  dhe festive pa të drejtë përfitimi suplementar,  pika 3 dhe 4 të propozuar si shtesë e nenit 31, synon trajtimin financiar të ushtarakut për orët e natës me një vendim të këshillit të Ministrave.

Neni 18 i projektligjit ndryshon nenin 38 të ligjit aktuali, i cili synon të japë një zgjidhje për strehimin e ushtarakëve që, për shkak të detyrës, transferohen larg vendbanimit aktual apo edhe rastet kur ushtaraku në momentin e marrjes së detyrës nuk është i strehuar.

Nëpërmjet kësaj dispozite të projektligjit synohet që Ministrisë së Mbrojtjes t’i krijohet baza ligjore që me fondet buxhetore të saj, brenda trojeve që ka në administrim dhe në objektet ekzistuese mund të bëjë ndërhyrje dhe të përshtatë objektet për qëllim strehimi ose të ndërtojë objekte të reja për qëllime strehimi. 
Këto programe strehimi synojnë që të krijojnë objekte për strehim që do t’i jepen ushtarakut vetëm në përdorim, pa të drejtë privatizimi në favor të tyre. 
Kriteret, procedurat dhe mënyra e përdorimit të këtyre objekteve do të përcaktohet me vendim të Këshillit të Ministrave. Neni 38 aktualisht në fuqi parashikon dhënien e kredisë ushtarakëve të pastrehë, por ky përcaktim aktualisht është i bërë i pazbatueshëm pasi vendimi i Këshillit të Ministrave për trajtimin e ushtarakëve me kredi të lehtësuar është shfuqizuar nga aktet nënligjore që janë miratuar në bazë të ligjit për strehimin social.

Në këto kushte, për zgjidhjen e problemit të strehimit dhe për të bërë sa më fleksibël transferimin e ushtarakut atje ku është nevoja për shërbim, nga Ministria e Mbrojtjes propozohet riformulimi i nenit 38, sa më lart.

Neni 19 i projektligjit riformulon terma të natyrës së përkujdesjes shëndetësore të nenit 40 të ligjit aktual.

Neni 20 i projektligjit shfuqizon pikën 2, të nenit 46, duke qenë se dispozita e shtuar, konkretisht neni 20/1 i këtij projektligji rregullon në mënyrë të plotë dhe të qartë trajtimin financiar të ushtarakëve që dalin në rezervë ose në lirim. Neni 20/1 përcakton përfitimet e ushtarakëve në rastin e ndërprerjes së shërbimit, duke përfshirë kriteret e shpërblimit sipas pagës referuese të muajit të fundit të gradës që mban. Kjo dispozitë garanton një qasje të unifikuar dhe të drejtpërdrejtë për të gjithë ushtarakët, duke shmangur çdo paqartësi që mund të rrjedhë nga interpretimi i pikës 2, të nenit 46 të ligjit aktual.

Duke qenë se me ligjin nr. 10289, datë 17.6.2010, “Për mënyrën e trajtimit ekonomik e financiar dhe për dhënie ndihme të menjëhershme familjeve të punonjësve të Policisë së Shtetit, të Gardës së Republikës, të Shërbimit të Kontrollit të Brendshëm, të Policisë së Mbrojtjes nga Zjarri dhe të Shpëtimit, të Forcave të Armatosura, të Shërbimit Informativ Shtetëror dhe të Policisë së Burgjeve, që humbin jetën në krye apo për shkak të detyrës”, ndër të tjera rregullohen edhe me përcaktimet e bëra në pikën 3, të nenit 47, të ligjit nr. 9210, datë 23.3.2004, “Për statusin e ushtarakut të Forcave të Armatosura”, i ndryshuar, është e nevojshme që pika 3, e nenit 47, të shfuqizohet.

Neni 21 parashikon nxjerrjen e akteve nënligjore të nevojshme për të bërë të efektshme ndryshimet e propozuara.

Neni 22 parashikon hyrjen në fuqi të ligjit.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT

Për zbatimin e këtij ligji ngarkohen, Këshilli i Ministrave, Ministria e Mbrojtjes, ministritë e tjera të përfshira, Shtabi i Përgjithshëm i Forcave të Armatosura të Republikës së Shqipërisë dhe autoritete të tjera publike sipas akteve nënligjore të dala për këtë qëllim.

VIII. PERSONAT DHE INSTITUCIONET QË KANË KONTRIUBUAR NË HARTIMIN E PROJEKTAKTIT

Ky projektligj është hartuar nga Ministria e Mbrojtjes, në bashkëpunim me Shtabin e Përgjithshëm të Forcave të Armatosura. 

Projektligji do të dërgohet për mendim në Ministrinë e Drejtësisë, Ministrinë e Financave, Ministrinë e Ekonomisë, Kulturës dhe Inovacionit, si dhe  Ministrit të Shtetit për Administratën Publike dhe Antikorrupsionin.


IX. RAPORTI I VLERËSIMIT TË TË ARDHURAVE DHE SHPENZIMET BUXHETORE

Ndryshimet e propozuara shoqërohen me efekt financiar, vlera e të cilit është 1.776.589.684 lekë në vit, dhe do të përfshihen në buxhetin afatmesëm të Ministrisë së Mbrojtjes 2025-2027, faza e tretë, si politike e re në mbështetje të prioritetit dhe investimit të ndërmarrë kundrejt kapitalit njerëzor për personelin ushtarak të Forcave të Armatosura.
Efektet financiare janë llogaritur për:
· Prodhimin e kartës së ushtarakut aktiv dhe atij në rezervë.
· Përfitimin e trajtimit financiar për vjetërsi shërbimi.
· Përfitimin e trajtimit financiar në rastet e largimit nga FA-ja, sipas kritereve ligjore.
· Efektet për personelin që humbin jetën.
· Tarifat për shkollim të fëmijëve të ushtarakut që ka humbur jetën. 
· Stërvitje, trajnime e kurse afatshkurtra.
· Krijimi i infrastrukturës për strehimin e ushtarakëve
Përveç kostove të mësipërme, me hartimin e akteve nënligjore për ndryshimet e propozuara do të ketë edhe kosto të tjera.

                                                                                                                  
		

                                                                                                       PROPOZUESI

                                                                                  MINISTRI I MBROJTJES                                                      
		                                                                                   
                                                                                                                    Pirro  Vengu

